
Comisiwn y Cynulliad  
Assembly Commission  
  
 
 
Papur 2008 Comisiwn Cynulliad Cenedlaethol Cymru a 
gytunwyd gan y Comisiynydd ar gyfer Adnoddau’r 
Cynulliad – William Graham AC 
 
Dyddiad:  27 Mehefin 2008 – dosbarthwyd y tu allan i’r pwyllgor. 
Enwa rhif ffôn yr awdur:  Wayne Cowley est 8161. 

 
 

NEWIDIADAU I GYNLLUN PENSIWN YR AELODAU 
 

 
Argymhellion (gan gynnwys y dyddiadau cyflawni) 
 
1. Bod y Comisiwn  

 Yn cymeradwyo’r newid a awgrymir i Reol C2(3) o Reolau’r Cynllun 
(Atodiad A) 

 Yn cymeradwyo’r newid i Atodlen 1 o Reolau’r Cynllun Pensiwn 
(Atodiad B). 

 
Trafodaeth 

2. Mae’r penderfyniadau a wnaeth y Comisiwn ar 6 Mawrth 2008 i gyflwyno 
cyflogau ar gyfer ystod cynyddol o ddeiliaid swyddi yn golygu bod angen 
newid Rheol C2(1) o reolau’r cynllun pensiwn er mwyn gwneud y cyflogau 
hynny’n bensiynadwy.  

 
Paratowyd y papur hwn i Gomisiwn Cynulliad Cenedlaethol Cymru ei 
ystyried. Nodwyd ei fod yn addas i gael ei gyhoeddi ar ôl ystyriaeth 

o’r fath yn unol â rheolau’r Comisiwn o ran cynnal busnes. Ni 
chaniateir cyhoeddi na datgelu cynnwys y papur hwn cyn amser 

oherwydd gall effeithio ar drafodaethau’r Comisiwn. 

3. Mae’r newid i’r Rheol a awgrymir yn Atodiad B, a ddrafftiwyd mewn 
ymgynghoriad ag ymgynghorwyr cyfreithiol y Cynllun Pensiwn, yn rhoi’r 
caniatâd sydd ei angen i benodi Ymddiriedolwr pensiwn, yn unol â’r 
penderfyniad a wnaethpwyd eisoes gan y Comisiwn. Unwaith y newidir y 
rheol, bydd Ysgrifenyddiaeth y Cynllun Pensiwn yn cymryd y camau 
angenrheidiol i gynnal pleidlais ymysg y pensiynwyr presennol er mwyn 
penodi Ymddiriedolwr-Bensiynwr.  
 

Materion llywodraethu 
 
Goblygiadau ariannol 
 
4. Mae’r ddarpariaeth ar gyfer ariannu Cynllun Pensiwn Aelodau’r Cynulliad 

wedi ei chynnwys yng nghyllideb y Comisiwn a gytunwyd eisoes gan y 
Cynulliad.  

5. Nid yw’r newidiadau hyn o ran Ymddiriedolwyr neu reolau’r Cynllun yn 
golygu cynnydd ariannol.  

 
Asesiad risg 
 
6. Mae egwyddorion llywodraethu da yn awgrymu y dylid adolygu trefniadau 

Ymddiriedolaeth y Gronfa Bensiwn yn rheolaidd. Bwriad y cynnig i newid 
ymddiriedolwyr y Gronfa Bensiwn drwy ethol Ymddiriedolwr-Bensiynwr yw 
gwella’r modd y caiff y gronfa ei llywodraethu.  

 
Cydymffurfio 
 
7. Mae Adran 20(6) Deddf Llywodraeth Cymru 2006 yn caniatáu rhoi’r 

cyfrifoldeb i Gomisiwn y Cynulliad bennu’r lefelau pensiwn ar gyfer 
Aelodau Cynulliad. Mae Rheol Sefydlog 1.7 yn gosod y cyfrifoldeb hwn ar 
y Comisiwn.  

8. Mae Rheol Sefydlog 1.10 yn galluogi Ymddiriedolwyr i gael eu hethol gan 
y Cynulliad yn y cyfarfod llawn drwy gynnig a gyflwynir gan y Comisiwn.  

 
9. Nid oes effaith uniongyrchol ar ddyletswyddau statudol y Cynulliad o ran 

cydraddoldeb hiliol na datblygu cynaliadwy. 
 
 
 
Mehefin 2008 

Atodiad A 
 
RHEOL C2 (3) DDIYWIGIEDIG O REOLAU CYNLLUN PENSIWN 
AELODAU CYNULLIAD CENEDLAETHOL CYMRU WEDI’I DIWYGIO  
 
C2     (3) Yn y Rheolau hyn ystyr “swydd gymwys” yw unrhyw un o’r swyddi 

canlynol: 
 

a) y llywydd; 
b) y dirprwy lywydd; 
c) Prif Ysgrifennydd y Cynulliad (a elwid wedyn o dan 

ddarpariaethau’r Ddeddf yn Brif Weinidog); 
d) Ysgrifenyddion y Cynulliad (a elwid wedyn o dan 

ddarpariaethau’r Ddeddf Weinidogion Cymru); 
e) arweinydd y blaid fwyaf nas cynrychiolir yng Nghabinet y 

Cynulliad (a elwid wedyn yn arweinydd y grŵp pleidyddol 
mwyaf heb rôl weithredol); a 

f) Cadeiryddion Pwyllgorau Craffu a sefydlir yn unol ag 
adran 28 o’r Ddeddf neu Bwyllgorau Pwnc a sefydlwyd yn 
flaenorol yn unol ag adran 57 o Ddeddf Llywodraeth 
Cymru 1998;. 

g) Cadeirydd y Pwyllgor Archwilio a sefydlwyd yn unol ag 
adran 30 o’r Ddeddf neu’n flaenorol yn unol ag adran 60 
o Ddeddf Llywodraeth Cymru 1998; 

h) Cadeirydd y Pwyllgor Cyllid a sefydlwyd yn unol â Rheol 
Sefydlog 14; 

i) Dirprwy Weinidogion (a elwid wedyn o dan 
ddarpariaethau’r Ddeddf yn Ddirprwy Weinidogion 
Cymru) 

j) Y Cwnsler Cyffredinol;  
k) arweinwyr y gwrthbleidiau ar wahân i’r blaid fwyaf; 
l) Prif Chwip y Llywodraeth; 
m) Cadeiryddion y Pwyllgorau a sefydlwyd o dan Reolau 

Sefydlog 12,13,14,15,17,18 ac 21; 
n) Comisiynwyr y Cynulliad; 
o) Prif Chwip yr Wrthblaid 

Atodiad B 
 
ATODIAD DIWYGIEDIG 1 I REOLAU CYNLLUN PENSIWN AELODAU 
CYNULLIAD CENEDLAETHOL CYMRU 
 
 
 

 
 

ATODLEN 1  
Rheol B2  

Darpariaethau cyffredinol ynglŷn ag Ymddiriedolwyr  
 
Penodi Ymddiriedolwyr ac ati  
 
1. Ni fydd mwy na chwe Ymddiriedolwr. 
 
1A. Bydd un o’r chwe Ymddiriedolwr yn bensiynwr, ar yr amod bod unigolion 
ar gael sy’n fodlon cyflwyno eu hunain i gael eu henwebu, eu dewis a’u 
penodi i’r rôl honno. Os mai un enwebiad yn unig a ddaw i law, penodir yr 
enwebai hwnnw neu honno’n Ymddiriedolwr-Bensiynwr o’r dyddiad ac am y 
cyfnod yr hysbyswyd ef neu hi yn ei gylch. Os derbynnir mwy nag un 
enwebiad, cynhelir pleidlais ymysg aelodau o gategori pensiynwr y Cynllun i 
ddewis yr unigolyn gyda’r nifer fwyaf o bleidleisiau.   
 
2. Ni phenodir person yn Ymddiriedolwr oni bai ei fod neu ei bod yn aelod o 
Gynulliad Cenedlaethol Cymru ond ni fydd person yn peidio â bod yn 
Ymddiriedolwr am ei fod neu ei bod wedi peidio â bod yn aelod o Gynulliad 
Cenedlaethol Cymru. 
 
3. Gall Cynulliad Cenedlaethol Cymru benodi neu ddiswyddo unrhyw 
Ymddiriedolwr i’r swydd honno neu o’r swydd honno. Gall Ymddiriedolwr 
ymddiswyddo o’r swydd drwy hysbysu Llywydd Cynulliad Cenedlaethol Cymru 
yn ysgrifenedig. 
 
4. Gall yr Ymddiriedolwr weithredu drwy fwyafrif o’r rhai sy’n bresennol mewn 
unrhyw gyfarfod o’r Ymddiriedolwyr lle mae cworwm. 
 
5. Gweithdrefn yr Ymddiriedolwyr, yn amodol ar ddarpariaethau’r Rheolau 
hyn, fydd y cyfryw weithdrefn a bennir gan yr Ymddiriedolwyr, a nifer yr 
Ymddiriedolwyr mewn cworwm mewn unrhyw gyfarfod fydd tri. 
 
6. Bydd penderfyniad gan yr Ymddiriedolwyr yn parhau mewn grym hyd nes y 
caiff ei ddiwygio, ei newid neu ei ddiddymu drwy benderfyniad arall gan yr 
Ymddiriedolwyr, er gwaethaf unrhyw newidiadau yn y personau sy’n 

Ymddiriedolwyr ac er gwaethaf y ffaith nad oes unrhyw Ymddiriedolwyr am y 
tro oherwydd etholiad cyffredin i Gynulliad Cenedlaethol Cymru, neu am 
unrhyw reswm arall. 
 
Darpariaethau gweinyddol 
 
7. Gall yr Ymddiriedolwyr gyflogi’r cyfryw swyddogion a gweision (os o gwbl) 
ag sy’n angenrheidiol yn eu barn hwy mewn cysylltiad â rheoli’r Cynllun; a 
chaiff treuliau sy’n deillio o reoli’r Cynllun, gan gynnwys ffioedd ymgynghorwyr 
proffesiynol a chydnabyddiaeth a phensiynau, neu gyfraniadau tuag at y 
pensiynau, sy’n daladwy i swyddogion a gweision a gyflogir gan yr 
Ymddiriedolwyr neu mewn perthynas â hwy, eu digolledu o’r Gronfa. 
 
7A. Caiff yr Ymddiriedolwyr drwy awdurdod ysgrifenedig wedi ei lofnodi gan 
bob un o’r Ymddiriedolwyr ddirprwyo, awdurdodi is-ddirprwyo neu ddarparu ar 
gyfer ymarfer unrhyw un o’u dyletswyddau, eu pwerau a’u rhydd-didau i 
weithredu sy’n briodol yn eu barn hwy, i’r cyfryw bersonau neu gorff (yn 
cynnwys un neu fwy ohonynt hwy eu hunain) ag a bennir gan yr 
Ymddiriedolwyr efallai o bryd i’w gilydd. 
 
8. Gall Ymddiriedolwyr y Cynllun, benodi’r cyfryw berson ag y gwelant yn dda 
i gaffael asedau i’r Gronfa a gwaredu asedau o’r Gronfa ar eu rhan ac yn unol 
â’r cyfryw gyfarwyddiadau yn unig a bennir, ac a osodir gan yr Ymddiriedolwr 
o dro i dro ynglŷn â pholisi buddsoddiad. 
 
9. Bydd Ymddiriedolwyr y Cynllun yn adolygu unrhyw asedau’r Gronfa a 
gaffaelir neu a waredir gan y cyfryw berson a benodir o dan baragraff 8 yn 
flynyddol. 
 
10. Ar ôl cynnal adolygiad yn unol â pharagraff 9, gall yr Ymddiriedolwyr 
ddilysu asedau a gaffaelir neu a waredir, neu gallant gymryd y cyfryw gamau 
eraill mewn perthynas â hyn ag y gwelant yn dda. 
 
11. Bydd yr Ymddiriedolwyr yn cadw cyfrifon priodol a byddant yn paratoi 
datganiadau cyfrifon mewn perthynas â phob blwyddyn ariannol y Cynllun a 
bydd yn trefnu i gyfrifon a datganiadau ariannol y Cynllun gael eu harchwilio’n 
flynyddol. Bydd yr Ymddiriedolwyr yn sicrhau y caiff yr archwiliad ei gwblhau o 
fewn saith mis i ddiwedd y flwyddyn ariannol. 
 
12. Penodir yr archwiliwr yn flynyddol gan yr Ymddiriedolwyr a bydd naill ai’n 
Archwilydd Cyffredinol i Gymru neu’n berson neu’n gwmni a awdurdodir i 
archwilio cwmni cyfyngedig cyhoeddus. Bydd hawl gan yr archwiliwr i weld 
llyfrau a chofnodion y Cynllun a gall ofyn am y cyfryw wybodaeth ac 
esboniadau ag sy’n rhesymol iddo archwilio’r cyfrifon. 

13. Bydd yr archwiliwr yn archwilio ac yn ardystio pob datganiad cyfrifon a 
baratoir o dan baragraff 11 o’r Atodlen hon a bydd yn rhoi barn archwilio arno. 
Gosodir copi o bob cyfryw ddatganiad, ynghyd ag adroddiad yr archwiliwr a’i 
farn arno, gerbron Cynulliad Cenedlaethol Cymru o fewn tri mis i’r farn gael ei 
llofnodi. 
 
 


